
TALABALARNI STULDA 
O‘TIRGAN QIYOFACHI 
PORTRETI RANGLAVHASINI 
ISHLASHGA O‘RGATISH 
METODIKASI
Sadatov Chori Xolmuradovich
Termiz davlat pedagogika instituti “Tasviriy san’at” kafedrasi dotsenti

Annotatsiya: Mazkur maqolada talabalarni stulda o‘tirgan qiyofachi portretining ranglavhasini ishlashga o‘rgatish meto-
dikasi tahlil qilingan. Tadqiqotda portret janrining tasviriy san’atdagi o‘rni, qiyofachining tashqi ko‘rinishi, plastik-anatomik 
tuzilishi, nisbatlari, kompozitsion joylashuvi hamda rang va tus munosabatlarini to‘g‘ri ifodalash masalalari yoritilgan. 
Shuningdek, talabalarni naturadan kuzatish, shakl va hajmni yorug‘-soya yordamida tasvirlash, kolorit yechimlarini topish, 
obrazning xarakterini ochib berish hamda ranglavhada badiiy ifodaviylikka erishish bo‘yicha metodik tavsiyalar ishlab 
chiqilgan. Maqolada portret ishlash jarayonida uchraydigan xatolar, ularni bartaraf etish yo‘llari hamda amaliy mashg‘ulot-
larda samarali foydalaniladigan pedagogik usullar tahlil qilingan.

Kalit so‘zlar: portret, qiyofachi, ranglavha, tasviriy san’at, metodika, kompozitsiya, nisbat, yorug‘-soya, kolorit, badiiy 
obraz, naturadan ishlash, anatomik tuzilish.
Abstract: This article analyzes the methodology of teaching students to create a painted portrait of a sitter seated on a 
chair. The study highlights the role of the portrait genre in fine arts, the accurate depiction of the model’s external appear-
ance, plastic-anatomical structure, proportions, compositional placement, as well as color and tonal relationships. It also 
provides methodological recommendations for developing students’ skills in observing from nature, depicting form and 
volume through light and shadow, finding coloristic solutions, revealing the character of the image, and achieving artistic 
expressiveness in painting. In addition, the article examines common mistakes encountered in portrait painting, ways to 
eliminate them, and effective pedagogical methods used in practical classes.

Key words: portrait, sitter, painting, fine arts, methodology, composition, proportion, light and shadow, color harmony, 
artistic image, working from nature, anatomical structure.
Аннотация: В данной статье анализируется методика обучения студентов выполнению живописного портрета 
натурщика, сидящего на стуле. В исследовании раскрываются вопросы значения жанра портрета в изобрази-
тельном искусстве, правильной передачи внешнего облика модели, пластико-анатомического строения, про-
порций, композиционного размещения, а также цветовых и тональных отношений. Наряду с этим разработаны 
методические рекомендации по формированию у студентов навыков наблюдения с натуры, изображения формы 
и объёма с помощью светотени, поиска колористического решения, раскрытия характера образа и достижения 
художественной выразительности в живописи. В статье также анализируются типичные ошибки, возникающие 
при выполнении портрета, пути их устранения и педагогические методы, эффективно применяемые на практиче-
ских занятиях.

Ключевые слова: портрет, натурщик, живопись, изобразительное искусство, методика, композиция, пропорция, 
светотень, колорит, художественный образ, работа с натуры, анатомическое строение.

KIRISH
Odam gavdasining turli ko‘rinishlarini turli vaziyatlarda aks ettirish inson tanasining tuzilishi, anatomi-

yasi hamda o‘ziga xos shakl-shamoyilini o‘rganishni, plastik yechimni topishni taqozo etadi. Shuning uchun 
chizilayotgan odam keksami yoki yoshmi, uning gavdasining konstruktiv tuzilishini avvalo qalamsurat orqali 
chizib o‘rganish kerak. Buning uchun mayda qalam chizmalar, ranglavhalar bajarish, shakl hamda rang-tus 
munosabatlarini o‘quv mashg‘ulotida ishlangan portret ranglavhalari asosida tahlil qilib o‘rganish lozim. 
Shundan so‘ng eng maqbul, chiroyli va ko‘zga yaxshi tashlanadigan nuqtadan turib tasvirni qog‘ozga tushirish 
boshlanadi. Unda gavdaning sathda joylashishi hamda kompozitsiya tomonlari puxta o‘ylab chiziladi. Rangda 
ishlaganda katta shakl va rang uyg‘unligiga ham alohida e’tibor qaratilishi, mutanosiblik barcha unsurlarda o‘z 
aksini topishi kerak. Ular esa gavdaning har bir bo‘lagi rangi hamda soya-yorug‘lik holatida namoyon etiladi. 

Odam gavdasi uning soya va yorug‘ joylarini yaxlit qilib, ham tus, ham 
rang jihatidan ishlab chiqishdan boshlanib, hajmni ko‘rsatishga yordam 
beruvchi unsurlar – yarimsoya va aks shu’lalarni belgilash bilan davom 
ettiriladi, bunda rang koloritlari ham muvofiq tarzda ko‘rsatiladi. Ayniqsa, 
gavdaning qorin va bel qismlari rang jihatidan juda murakkab, nozik tovla-
nishli tuslarga egaligi bilan ajralib turadi. Ularni “nyuans”lar yordamida 
ishlash mumkin. Bunda ham tus, ham rang o‘zgarishlarining juda kichik 
farqlari ham hisobga olinadi. Odam tanasi agar kiyim bilan tasvirlana
yotgan bo‘lsa, kiyim tana qismlari shakliga monand burmalar hosil qilib 
turishi hisobga olinib ishlanadi. Aks holda uning tagidagi badan sezilmaydi 
va tana plastikasi buzilib ko‘rinadi.

MAVZUGA OID ADABIYOTLAR SHARHI
Buning uchun avvaldan matolarning qanday burmalanib turishi 

natyurmortlar ishlash jarayonlarida ham yaxshi o‘zlashtirib olingani qo‘l 
keladi. Gavda tasvirini bajarganda odamning bosh va yuz qismlari bo‘yin 
hamda boshqa a’zolar bilan birgalikda uzviylikda tasvirlanadi. Shu jihatiga 
e’tibor qaratilishi maqsadga muvofiqdir. Chunki ularni plastik va konstruktiv 
jihatdan bog‘lab ifoda etish ancha murakkab bo‘lib, katta sa’y-harakatlar 
talab qiladigan mashg‘ulotdir. Inson portreti shunday tasvirdirki, unda 
nafaqat tashqi qiyofa, balki ichki dunyo va psixologik xususiyatlar ham 
ochib beriladi. Portret biror shaxsga xos bo‘lgan tashqi qiyofani, uning 
ichki dunyosi va xarakterini aks ettirish bilan birga, ma’lum tarixiy davrga 
xos fazilatlarni ham siymolarda haqqoniy ifodalab beradi. Insonning ichki 
kechinmalarini uning yuz tuzilishi, nigohi, yurish-turishi hamda kiyimida 
ko‘rish mumkin. Portretning turli ko‘rinishlari mavjud: samimiy portret-
larda musavvir tor doira uchun ma’lum bo‘lgan insonga xos xususiyatlarni 
yanada bo‘rttirib, oshkora ifodalaydi; tantanavor portretlar esa ommaviy 
joylarga mo‘ljallangan mashhur kishilar portretlaridir. Ularda tasvirlangan 
insonning ko‘rsatgan xizmatlari, jamiyatdagi o‘rni hamda unga monand 
libos va interyer buyumlari ifodalanadi. Ijtimoiy portretlar keng doiradagi 
hamjamiyat yoki ijtimoiy sinfning turmush tarzini aks ettiradi. 

Psixologik portretlarda esa obrazning xarakteri yuksak badiiy mahorat 
bilan ifoda etiladi. Kompozitsiyaviy tuzilishi jihatidan portretlar ko‘krak
kacha, belgacha, tizzagacha, butun qomat yoki ko‘p qomatli bo‘lishi 
mumkin. Musavvir o‘zining portretini ishlagan bo‘lsa, u avtoportret deb 
nomlanadi va bunday asarlar alohida ahamiyat kasb etadi. Har bir inson 
o‘ziga xos murakkab va shu bilan birga qiziqarli xarakterga ega bo‘lib, 
uning xilma-xil obrazlarga boy hayoti portretda yetakchi o‘rinni egallaydi. 
Portretda bosh va qo‘lning bilakdan pastki qismi muhim ahamiyatga ega. 
Surat chizayotgan kishi tomoshabin nigohini birinchi navbatda shu omillarga 
jalb qilishi kerak. Insonga xos xarakterini ifodalashda qo‘l katta ahamiyatga 
ega. Ko‘pchilik odamlar qo‘l imo-ishoralari orqali suhbatlashadilar va bu 
xususiyatlar ham xarakterini yoritishda yordam beradi. Portretda ko‘z eng 
murakkab qismlardan biri bo‘lib, o‘ta aniqlikni hamda tafakkurni jamlashni 
talab etadi.

TAHLIL VA NATIJALAR
“Ko‘z qalb ko‘zgusi” deyiladi xalq maqollarining birida. Har bir ishni 

kompozitsiyadan boshlash va uning yechimini topish uchun bir necha 
qoralama hamda tezkor rangli etyudlarni bajarish maqsadga muvofiqdir. Bu 
tayyorgarlik yaratilajak portretning kompozitsiyasini tanlab olishga, propor-
siya va rang yechimlarining to‘g‘ri topilishiga yordam beradi. Detallarni 
ishlab chiqqandan so‘ng ular umumlashtiriladi, xarakterli joylari belgilanadi 
va ortiqcha narsalardan voz kechiladi. Bu bosqichda umumiylik, yaxlitlik va 
uyg‘unlik ustida ish olib borilib, keksa insonning psixologik portreti yarati-

ladi. Portret ishlashda detallarning qanday ashyodan ekanligini ifoda etish muhim ahamiyatga ega. Ishni tugat-
gach, umumiy rang yechimi saqlandimi, xarakter topildimi, boshning hajmiy shakli o‘z aksini topgan-topma-
ganligi diqqat bilan kuzatiladi. Taniqli musavvirlar yaratgan asarlar portret ishlashga yorqin misol bo‘lib xizmat 
qiladi. Ularning ishlarini kuzatar ekansiz, zamirida qandaydir ma’no yotganligini, xarakterning ochib berilishi 
va insonning ichki hissiyotlarini ilg‘ab olish mumkin. O‘tmishda Leonardo da Vinchi, Rafael Santi, Rembrandt 
kabi buyuk musavvirlar portret janrida yuksaklikka erishganlar. Mashhur o‘zbek musavvirlari Abdulhaq Abdul-
layev, Rahim Ahmedov, Chingiz Ahmarov, Malik Nabiyev va ko‘pgina boshqa rassomlar portret janrida sama-
rali ijod qilishgan. Portret rangtasvirida insonning ichki tuyg‘ularini yuzida ifodalashi rassomdan katta mahorat 
talab etadi. Yuqorida ismlari keltirib o‘tilgan rassomlar ushbu vazifani yuqori darajada bajarganlar. Ushbu o‘quv 
qo‘llanma rassomlar ijodini keng yoritishga xizmat qiladi. 

Talabalarni stulda o‘tirgan qiyofachi portreti ranglavhasini ishlashga 
o‘rgatish jarayoni tasviriy san’at ta’limida murakkab, ko‘p bosqichli va 
tizimli yondashuvni talab etadigan metodik jarayon hisoblanadi. Chunki 
portret ishlashda talaba nafaqat inson tashqi qiyofasini tasvirlaydi, balki 
uning xarakteri, ruhiy holati, plastikasini, anatomik tuzilishini va fazodagi 
holatini ham badiiy ifodalashi zarur bo‘ladi. Ayniqsa, qiyofachining stulda 
o‘tirgan holatda tasvirlanishi oddiy bosh portretga nisbatan murakkabroq 
bo‘lib, bunda gavda harakati, tananing umumiy konstruksiyasi, qo‘l-oyoq
larning joylashuvi, kiyim burmalari va fazoviy nisbatlarni to‘g‘ri belgilash 
muhim ahamiyat kasb etadi. Tadqiqot natijalarini tahlil qilish shuni ko‘rsata-
diki, talabalar portret ranglavhasini ishlash jarayonida ko‘pincha kompozit-
sion joylashtirish, bosh va tana nisbatlarini aniqlash, rang-tus munosa-
batlarini topish hamda yorug‘-soya holatlarini ifodalashda qiyinchilikka 
duch keladilar. Bu holat, avvalo, naturani kuzatish ko‘nikmasining yetarli 

darajada shakllanmaganligi, inson anatomiyasi bo‘yicha bilimlarning sayozligi hamda amaliy mashg‘ulotlarda 
bosqichma-bosqich metodik yo‘riqnomalarning to‘liq qo‘llanilmasligi bilan izohlanadi. Shuning uchun ranglavha 
darslarida portret ustida ishlashni boshlashdan oldin talabalarni qalamtasvir asosida konstruktiv tahlil qilishga, 
umumiy shakldan xususiy detallarga o‘tishga va naturaning plastik tuzilishini idrok etishga o‘rgatish lozim. 

Muhokama jarayonida yana bir muhim jihat aniqlandiki, talabalar ko‘pincha portretning tashqi o‘xshash-
ligini berishga ortiqcha e’tibor qaratib, obrazning badiiy ifodaviyligi va rangtasvirdagi yaxlitlikni ikkinchi planga 
tushirib qo‘yadilar. Holbuki, ranglavhada faqat tashqi o‘xshashlik emas, balki umumiy kolorit, muhit, yoritilish 
xarakteri va modelning ichki holatini tasvirlash ham muhimdir. Shu bois amaliy mashg‘ulotlarda talabalarga 
portretni “nusxa olish” emas, balki “obraz yaratish” sifatida tushuntirish metodik jihatdan samarali natija beradi. 
Stulda o‘tirgan qiyofachi portretini ishlashda fazoviy ko‘rish va perspektiv tafakkur alohida o‘rin tutadi. Chunki bu 
holatda qiyofachining gavdasi frontal, yarim burilish yoki yonlama ko‘rinishda bo‘lishi mumkin. Har bir holatda 
stul, gavda, bosh va fon o‘rtasidagi nisbatlar o‘zgaradi. Talaba ushbu bog‘liqliklarni to‘g‘ri anglamasa, tasvir 
sun’iy, nomutanosib va hayotiylikdan yiroq bo‘lib qoladi. Demak, mashg‘ulotlarda naturani turli nuqtalardan 
kuzatish, dastlabki qoralamalar ishlash va bir necha kompozitsion yechimlarni solishtirish usullaridan foydala-
nish maqsadga muvofiqdir.

Portret ranglavhasini o‘qitishda ranglar bilan ishlash metodikasi ham muhim muhokama obyekti hisobla-
nadi. Amaliy kuzatishlar shuni ko‘rsatadiki, talabalar ko‘p hollarda yuz, qo‘l va kiyim ranglarini tabiiy emas, shartli 
tarzda tasvirlashga moyil bo‘ladilar. Bu esa naturadagi rang reflekslari, issiq va sovuq ranglar munosabati, yori
tilgan va soya qismlaridagi nozik rang farqlarini yetarlicha anglamaslik bilan bog‘liq. Shuning uchun ranglavha 
mashg‘ulotlarida talabalarga avvalo umumiy koloritni topish, katta rang dog‘lari bilan ishlash, so‘ngra bosqich-
ma-bosqich nozik rang o‘tishlarini aniqlash metodikasi tavsiya etiladi. Mazkur mavzuni o‘qitishda muammoli 
ta’lim, ko‘rsatmalilik, bosqichli tahlil, taqqoslash va mustaqil ijodiy topshiriqlar metodlarining uyg‘un qo‘llani
lishi ijobiy samara beradi. Ayniqsa, pedagog tomonidan naturadan ishlash jarayonini amaliy namoyish etish, 
xatolarni jamoaviy tahlil qilish va muvaffaqiyatli ishlangan talaba ishlarini namunaviy misol sifatida ko‘rsatish 
o‘quvchilarning tasviriy tafakkurini faollashtiradi. Shu bilan birga, har bir talabaning individual ko‘rish qobiliyati, 
rang sezgirligi va ijodiy yondashuvini hisobga olish ham muhimdir.

XULOSA
Xulosa qilib aytganda, talabalarni stulda o‘tirgan qiyofachi portreti ranglavhasini ishlashga o‘rgatish tasviriy 

san’at ta’limining muhim va murakkab yo‘nalishlaridan biri hisoblanadi. Ushbu jarayon talabalardan nafaqat 
naturani kuzatish, balki inson qomatining anatomik tuzilishini, nisbatlarini, fazoviy holatini, rang-tus munosabat-
larini va badiiy obraz yaratish qonuniyatlarini chuqur anglashni talab etadi. Shuning uchun portret ranglavhasini 
o‘qitish metodikasi izchil, bosqichma-bosqich va amaliy mashg‘ulotlar bilan uyg‘un holda tashkil etilishi zarur.

Tadqiqot natijalari shuni ko‘rsatdiki, stulda o‘tirgan qiyofachi portretini ishlashda talabalarda kompozitsion 
joylashtirish, bosh va gavda nisbatlarini to‘g‘ri aniqlash, yorug‘-soya munosabatlarini ifodalash, kolorit yaxlit-
ligini saqlash hamda modelning xarakterli jihatlarini ochib berish bo‘yicha muayyan qiyinchiliklar uchraydi. 
Mazkur muammolarni bartaraf etishda qalamtasvir asosida konstruktiv tahlil, naturani kuzatish mashqlari, rang 
dog‘lari bilan ishlash, ko‘rsatmalilik, taqqoslash, muammoli ta’lim va individual yondashuv kabi metodlar sama-
rali vosita bo‘lib xizmat qiladi. Shuningdek, portret ranglavhasini ishlashga o‘rgatish jarayonida talabalarni faqat 
tashqi o‘xshashlikka emas, balki obrazning ichki mazmuni, emotsional holati va badiiy ifodaviyligiga e’tibor 
qaratishga yo‘naltirish muhim metodik ahamiyatga ega. Bu esa o‘z navbatida talabalarda estetik did, rangni 
his etish qobiliyati, kuzatuvchanlik, tasviriy tafakkur hamda mustaqil ijodiy yondashuvni rivojlantiradi. Demak, 
talabalarni stulda o‘tirgan qiyofachi portreti ranglavhasini ishlashga o‘rgatish metodikasini takomillashtirish 
oliy ta’lim tizimida bo‘lajak tasviriy san’at mutaxassislarini tayyorlash sifatini oshirishga xizmat qiladi. Mazkur 
metodik yondashuv asosida tashkil etilgan mashg‘ulotlar talabalarning amaliy ko‘nikmalarini mustahkamlash, 
portret janri bo‘yicha kasbiy mahoratini rivojlantirish va badiiy ijodga bo‘lgan qiziqishini kuchaytirishda muhim 
omil hisoblanadi.

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

